
Исәнме, сыйныфташ дустым, исемеңне күрсәтмичә генә, сиңа һәм башка дусларыма атап, ачык хат язарга булдым. 
Мине һаман бер уй борчый. Синең белән шул турыда сөйләшергә телим. Хәтерлисеңме, без әдәбият дәресендә “Яшәү яме әхлаклы булуда” темасына төрле чыгышлар ясаган идек. Син сөйләгәннәр, тормышка карашың ул чакта безнең барыбызны да нык уйландырды. Минем шуңа охшашлы фикерләрне башкалардан да ишеткәнем бар иде.
 Әхлак – тормышыбызның нигезе, шуңа күрә бу тема һәрвакыт актуаль булып кала. Дәрестә сөйләшкән сүзләребезгә бу хатымда кабат әйләнеп кайтырга булдым. 

“Әхлакның нигезендә намус ята, – диде укытучы. – Һәр кеше бу төшенчәне үзенчә аңлый, үзенчә яши. Күп кеше үзе эшләгән начар эшкә дә аклау таба, киресенчә, үз эшләгәннәрең өчен үзеңә оят була икән, димәк, синдә әле намус үлмәгән дигән сүз”. Без иң элек шул турыда фикер алыштык. 
Сөйләшүебезнең башында ук син: “Нәрсә соң ул намус? Бүгенге тормышка карагыз. Намуслы кешеләрнең эшләгән акчаларын да бирмичә, аларны интектереп яшәүче намуссызлар баеганнан-байый бара. Минем әти кебек намуслы кешеләрдән көләләр ич алар. Намус турында түгел, рәхәт яшәү турында сөйләшергә кирәк. Мин рәхәт яшәүчеләрдән көнләшәм”, – дип каршы төштең. Сине яклап чыгучылар да булды. Ни әйтим, бер караганда, синең сүзеңдә дөреслек тә бар кебек: рәхәт яшисе килә, тик барыбер мин моның белән килешә алмыйм. Бөтен нәрсәне дә акча белән бәйләү ярамый, минемчә. Намуслы, гадел булып калу бар нәрсәдән дә өстен. Кеше үз намусына хыянәт итмичә яшәргә тиеш. Синең әтиеңне бар да хөрмәт итә, ул яхшы эшче, ярдәмчел кеше. Әгәр дә киресенчә булса? Син үзең үк моңа каршы булыр идең. Күз алдыңа китереп кара: тирә-якта гел намуссыз кешеләр генә яшәсә? Безне ялган, гаделсезлек, игътибарсызлык чолгап алса? Бу тормыш никадәр күңелсез, төссез булыр иде. Синең әтиең иң авыр чакларда да кешеләргә кулыннан килгәнчә ярдәм итеп яши, кеше хәлен аңлый белә. Аның күңеле бай, ә син искә алган намуссызлар – иң хәерче кешеләр, чөнки аларның күңелендә яхшылыкка урын юк. Син аларның бай яшәвеннән көнләшәм, дисең. Хәзер уйлап кара, бу дөресме? Дөрес түгел, чөнки көнләшү – кешеләрдәге иң түбән сыйфат. Көнләшкән кеше тиз картая. Көнләшү начар чир кебек: кеше тынычлыгын югалта, башында гел шул кара уйлар гына була. Ул үзе дә рәхәт күрми, кешеләрне дә интектерә. Көнләшү аркасында җинаятьләр эшләнә, кешеләр бер-берсенә зыян салалар. Ак көнләшү белән көнләшәм, диләр кайчакта. Көнләшү нинди булса да, көнләшү булып кала. Киресенчә, яхшы кешегә охшарга тырышам, аның кебек булырга омтылам дию әйбәтрәк. 

Укытучының: “Сезгә берәрсе начарлык эшләсә, нишләр идегез?” – дигән соравына бер сыйныфташыбыз: “Үзем дә аңа шулай җавап бирер идем”, – диде. Син дә кушылып киттең. Озак бәхәсләштек, төрлебез төрле фикерләр әйтте. 
Яхшы фикерләрне исеңә төшерәм. “Кешегә начарлык эшләргә ярамый. Кире үзеңә кайта ул. Үзеңә теләмәгән начарлыкны кешегә дә эшләмә”, – диде Алинә. 
“Бер начарлык икенчесен китереп чыгара. Сиңа яманлык кылган кешегә яхшылык эшли алмыйсың икән, начарлыгын да эшләмә”, – дип җавап бирде Зилия. – Яхшылык җирдә ятмый. Кайчан да булса, бер аңлыйлар аны”. Мин алар белән килешәм.
 “Яхшылык барлыгына ышанмыйм”, – дигәннәргә җавабым шул: яхшылык барлыгына ышанып яшәргә кирәк, чөнки кешене ышаныч яшәтә. Яхшылыкны шундый итеп эшләргә кирәк, кеше аны сизми дә калсын. Яхшылык эшләсәк, без аны ике-өч тапкыр арттырабыз, чөнки бер яхшылык икенчесен, икенчесе өченчесен китереп чыгара. Син моны үзең дә сизәсең, чөнки башкаларга ярдәм итүеңне беләм, ә ярдәмчел булу яхшылык инде ул.

Начарлык эшләсәк, без кеше рәнҗетәбез, ә кеше рәнҗеше төшә ул. Укытучыбызның: “Бигрәк тә аналарыгызны рәнҗетмәгез, иң зур начарлык шул була”, – дигән сүзләре белән дә килешәсездер, дусларым. Ул көнне арабызда әниләренә каршы сөйләүчеләр барлыгы да беленде. Дискотекага җибәрмәгән ананы рәнҗетү – иң каты күңеллеләрнең эше. Безне тудырган, үстергән анабызга рәхмәтле булырга тиешбез. Карагыз, күпме бала ятим, ана назыннан мәхрүм. Анасына каршы сүз әйткән кеше – түбән әхлаклы кеше. Аналар начарлыкка өйрәтми. 

Дустым, сиңа тагын бер киңәшем бар. Син үзеңне генә дөрес дип саныйсың, шуңа күрә аралашкан дусларың белән уртак тел таба алмыйсың. 

Иң яхшысы: башкаларга юл куярга тырыш. Юл куя белү көчсезлек билгесе түгел. Кем әйткәнен белмим, тик миңа менә бу сүзләр ошый: “Акыллы кеше юл куяр, ә җүләр, җиңдем моны, дип уйлар”.
       Дусларыңны кичерергә өйрән син. Әгәр дә алар гаепле булса, тора-бара аңларлар, ә синең җаның чиста булыр. Кешеләрне үзеңне яраткан кебек яратсаң, шундый ук җавап алырсың.
        Синдә түземлелек тә җитеп бетми, кайчакта, уйлап-нитеп тормыйча, дусларыңа авыр сүз әйтеп ташлыйсың. Бу үз-үзеңне генә яратуыңнан килә, шуңа күрә  башкалар белән аралашу сиңа кыен. Тирә-яктагылар белән дус яшәү, башка кешене аңлый белү, кемгә дә булса ярдәм итәргә әзер тору кебек сыйфатларың булса, син хөрмәткә лаеклы булырсың. Әхлаклы кешеләрдә эчке матурлык зур була, чөнки алар башкаларның иң матур, иң якты сыйфатларын күрә беләләр, үзләре дә шундыйлардан үрнәк алалар. 
         Безнең һәркайсыбыз матур була ала, бары тик кешегә карата сизгерлек, игътибарлылык, кеше хәленә керә белү генә кирәк. Мин сине яхшы беләм, күңелеңдә начарлык юк синең. Шулай да бер киңәш бирәсем килә: сүзеңне әйткәнче, кешегә ничек тәэсир итәчәген уйла. Югыйсә башкаларны үпкәләтүең бар. Син шуны онытма, кеше һәр яктан да матур булырга тиеш, эчке дөньясы, холкы ямьсез булган кешеләр белән аралашып яшәү дә авыр. Мин синең андый булуыңны теләмим. 
           Дустым, төп фикерләремне язып бетердем кебек. Нәтиҗә ясап, шуны әйтәсем килә: тәрбия булмаган җирдә гүзәл әхлак та, итагатьле мөнәсәбәтләр дә, бер-береңә ихтирам һәм ярату да була алмый. Инсафлы, тыйнак, күркәм холыклы кешеләр яшәгән җәмгыятьтә генә әхлак сакланыр. 
        Дустым, мин синең бәхетле булуыңны телим. Бәхетле булу һәркемнең үзеннән тора. Аның өчен кешенең рухы көчле булырга тиеш. 

        Шушы урында нокта куясым килә. Дустым, җавап хатыңны көтеп калам. Сине хөрмәт итүче сыйныфташың – Рәйханә.

